
ABSTRAK 
Poster kesedaran dengan gabungan emoji telah digunakan secara meluas dalam menyampaikan mesej 
yang berbentuk khidmat masyarakat atau lebih dikenali sebagai Public Service Announcement (PSA). 
Ia merupakan salah satu alternatif yang sering digunakan bagi menyampaikan mesej atau pesanan 
kepada masyarakat. Mesej melalui medium poster sebegini dapat disebarkan dengan meluas samaada 
secara bercetak atau secara digital. Oleh itu, terdapat pelbagai susun atur poster yang dihasilkan 
mengikut cita rasa masing-masing tanpa mengikut spesifikasi yang sepatutnya. Kajian ini akan 
mengenalpasti apakah fitur-fitur reka bentuk susun atur yang bersesuaian, lebih mudah dibaca serta 
menarik minat pembaca. Kajian ini menggunakan kaedah metodologi yang berasaskan rujukan 
literatur, oleh itu data yang dikumpulkan adalah melalui pelbagai sumber literatur dan temu bual 
bersama pakar rujuk. 
 
Kata Kunci: Emoji, Poster, Public Service Announcement (PSA), Susun atur. 
 
ABSTRACT 
Awareness’s posters with emoji combination are widely used in conveying the Public Service 
Announcement (PSA) messages. This type of alternative is frequently used to convey messages to 
society. The messages in the posters could be spread widely no matter in printed form or digital form. 
Consequently, various of poster’s layout were produced out there according to designer’s taste and yet 
not adapting the suit specification such as elements and principles in graphic. Therefore, this research 
will identify the suitable features design in producing the friendly poster’s layout, readable poster’s 
layout and layout that easily attract reader’s attention. This research uses literature-based 
methodology and the data are collected from various literatures as well as through experts. 
 
Keywords: Emoji, Poster, Public Service Announcement (PSA), Layout.  

1. PENGENALAN 
 

Emoji merupakan ikon yang menggambarkan emosi serta fikiran seseorang, ia menambahbaik 
komunikasi teks yang tidak berupaya untuk menggambarkan ekspresi emosi dengan tepat (Golden, 
2015). Jika diperhatikan, terdapat banyak poster yang menggabungkan reka bentuk emoji dengan 
pelbagai ekspresi emosi dalam menyampaikan mesej. Ini secara tidak langsung menjadikan emoji 
sebagai salah satu medium baharu dalam membantu komunikasi secara tidak bersemuka (Lu et.al, 
2016). Emoji juga memberi kesan yang sama seperti mana seseorang melihat ekspresi wajah manusia 
sebenar (Churches et.al, 2014), oleh itu menggabungkan poster yang berbentuk kesedaran dengan reka 
bentuk emoji adalah merupakan alternatif yang berupaya menjelaskan mesej di samping memberi kesan 
dari segi emosi. Terdapat banyak susun atur poster dengan pelbagai fitur reka bentuk yang dihasilkan, 
berikut merupakan beberapa contoh reka bentuk poster yang menggabungkan ekspresi emoji. 
 

 
Gambar 1. Poster penjarakan sosial pandemik Covid 19 

(Sumber: https://www.pinterest.com/pin/460844974373849648/) 
 

 
Gambar 2. Poster kesedaran kesihatan mental di tempat kerja 

(Sumber: https://www.creativesafetysupply.com/how-to-stay-mentally-healthy-at-work-emoji-
poster/) 

1.1 Pemilihan Orientasi Ruang Poster Kesedaran  
 

Terdapat beberapa aspek yang perlu dipertimbangkan dalam membangunkan sesebuah poster agar 
ia menarik perhatian dan reka bentuknya membantu menyampaikan mesej dengan mudah kepada 
masyarakat. Daripada segi orientasi paparan poster, orientasi potret menegak adalah lebih praktikal 
untuk dibaca membanding orientasi lanskap. Jadual 1 menunjukkan dua jenis pembahagian ruang yang 
seharusnya dielakkan iaitu i) segi empat sama yang mana ia kelihatan kurang menarik dan ii) orientasi 
potret yang terlalu panjang yang mana ia kelihatan kurang menyenangkan kerana nisbah kelebaran dan 
kepanjangannya kurang sesuai (Silver, 1981). 

 
Bagi memberi impak yang berkesan terhadap paparan reka bentuk, beberapa panduan pembahagian 

ruang boleh dapat digunakan. Antara kaedah perkadaran saiz yang sering digunakan ialah two by three 
atau Regular Oblong seperti Rajah 1. Ruang pada perkadaran saiz seperti ini mempunyai nisbah dua 
pada kelebaran dan tiga pada ketinggian. Selain Regular Oblong, perkadaran lain yang sering digunakan 
iaitu Golden Oblong. 

 
Jadual 1:  Contoh pemilihan ruang yang kurang sesuai. Sumber: Silver (1981) 

Orientasi ruang Paparan Penjelasan 
Segi empat sama 
 

 Segi empat sama kurang 
menarik kerana setiap 
bahagian mempunyai 
ukuran yang sama 
 

Potret tinggi  Potret tinggi mempunyai 
perkadaran yang sangat 
lemah kerana mempunyai 
ketinggian yang tidak 
bersesuaian dengan 
lebarnya 
 

 

 
Rajah 1. Regular Oblong menunjukkan nisbah kelebaran dibahagikan kepada 

dua bahagian manakala ketinggian pula dibahagikan kepada tiga bahagian 
(Sumber: Silver, 1981) 

1.2 Peletakan teks pada ruang poster kesedaran 
 

Seandainya ingin meletakkan satu perkataan atau satu baris ayat sahaja, tidak seharusnya 
meletakkan perkataan tersebut tepat pada bahagian tengah. Rajah 2 menunjukkan beberapa contoh 
peletakan teks yang kurang sesuai. 
 

 
Rajah 2. Kaedah yang tidak tepat dalam meletakkan teks pada ruang paparan. 

 
Ilustrasi pertama dari kiri menunjukkan teks diletak pada bahagian tengah, teks pada ilustrasi kedua 

dari kiri pula tidak seharusnya diletakkan terlalu tinggi pada ruang, saiz teks yang terlalu besar pada 
gambar ketiga senang dibaca namun kedudukannya kurang sesuai manakala saiz teks yang terlalu kecil 
pada ilustrasi paling kanan menyebabkannya kurang menonjol.  

 
Oleh itu, untuk mendapatkan peletakan teks yang tepat, ruang perlu dibahagikan kepada dua 

bahagian dan teks diletakkan pada bahagian atas garisan Golden Proportion seperti Rajah 3. Teks yang 
diletakkan pada garisan Golden menyebabkan separuh huruf berada di bahagian atas dan separuh lagi 
berada di bahagian bawah. Jika fokus utama poster kesedaran adalah emoji, maka imej emoji akan 
menggantikan teks yang seharusnya berada pada garisan Golden proportion (garis ketiga) bagi reka 
bentuk poster kesedaran yang dihasilkan.  

 
Kaedah Golden Oblong sering kali digunakan bagi membolehkan perenggan ayat kelihatan lebih 

seimbang dan terletak lebih cantik pada ruang paparan. Nisbah perkadaran terbaik pada oblong adalah 
tiga-lima iaitu nisbah tiga bagi lebar dan lima bagi tinggi. Rajah 3 menunjukkan perkadaran saiz 
mengikut kaedah Regular Oblong bagi mendapatkan paparan reka bentuk. 
 

 
Rajah 3. Peletakan teks yang tepat dengan menggunakan garisan Golden proportion 

(Sumber: Silver, 1981) 

2. KAJIAN LITERATUR 
 
2.1 Susun Atur Tipografi dan Pembahagian Margin  
 

Sekiranya perlu meletakkan semua maklumat berkaitan dalam hanya satu perenggan sahaja, adalah 
lebih baik sekiranya hanya satu fon sahaja yang digunakan. Jika menggunakan dua atau tiga jenis fon, 
ia dikhuatiri akan mengalih perhatian pembaca terhadap mesej yang ingin disampaikan. Rajah 4 
menunjukkan beberapa contoh gabungan teks yang kurang sesuai dan paling sesuai pada paparan susun 
atur poster. 
 

 
Rajah 4. Contoh ketebalan dan saiz teks yang berbeza 

(Sumber: Silver, 1981) 
 

Ilustrasi pertama dari kiri menunjukkan gabungan ketebalan teks yang tidak sesuai, seharusnya 
perkataan ‘HONDA’ perlu lebih menonjol dan tebal. Ilustrasi kedua dari kiri pula menunjukkan 
pemilihan saiz yang tidak sesuai bagi keseluruhan kumpulan teks kerana terlalu kecil, manakala ilustrasi 
ketiga menunjukkan perbezaan saiz teks yang terlalu ketara, seharusnya perkataan ‘HONDA’ hanya 
perlu dibesarkan sekali ganda sahaja berbanding saiz teks yang lain. Manakala ilustrasi paling kanan 
menunjukkan contoh penggunaan ketebalan dan pemilihan saiz yang paling sesuai dan ideal Silver 
(1981). 

 
Bagi mendapatkan reka bentuk yang seimbang, penetapan ruang margin perlu diambil kira semasa 

menghasilkan susun atur poster pada peringkat awal. Jika ruang paparan mempunyai banyak elemen 
dan teks bersaiz kecil, maka ruang margin yang diperlukan haruslah kecil. Manakala jika ruang paparan 
mempunyai teks bersaiz besar, paparan poster memerlukan ruang margin yang lebih luas dan susunan 
ini dinamakan sebagai open page.  

 
Sebagai panduan, pembahagian margin yang mempunyai saiz yang sama bagi keempat-empat 

bahagian sangat tidak sesuai. Oleh itu, untuk mendapatkan ciri-ciri susunan yang seimbang dan selesa, 
keluasan margin kiri serta kanan haruslah sama. Manakala keluasan margin atas pula mestilah lebih 
besar berbanding keluasan margin kiri dan kanan, dan yang terakhir keluasan margin bawah mestilah 
paling besar berbanding keluasan ketiga-tiga margin lain (Silver, 1981). Rajah 5 menunjukkan contoh-
contoh pembahagian margin yang seimbang dan tidak seimbang. 

Rajah 5. Contoh keluasan margin kurang seimbang (kiri) dan keluasan margin seimbang 

(kanan.).  
(Sumber: Silver, 1981) 

 
Sekiranya ingin mendapatkan pengiraan saiz sempadan antara teks pula, margin boleh dibahagikan 

kepada lapan bahagian dan kedudukan sempadan berada pada bahagian sisi ketiga. Ruang antara 
sempadan dan sisi ialah seluas lima bahagian, manakala ruang antara sempadan dengan teks ialah 
sebanyak tiga bahagian. Contoh pengiraan kelebaran margin dan sempadan dengan teks seperti Rajah 
6. 
 

 
Rajah 6. Panduan pengiraan margin dan sempadan yang seimbang 

Sumber: Silver (1981) 
 

Peletakan teks serta bahan bacaan utama adalah mengikut nisbah pembahagian 5:3 seperti Rajah 6 
dan kedudukannya seharusnya berada selepas imej emoji. Setelah itu, lakaran susun atur poster boleh 
mula dihasilkan, berikut ialah susun atur yang boleh dijadikan sebagai rujukan pada peringkat 
seterusnya. 

Rajah 7. Contoh lakaran susun atur 

(Sumber: Silver, 1981) 
 

2.2 Arah Pergerakan Mata pada Susun Atur Poster 
 
Setiap aspek reka bentuk dan susun atur poster memberi kesan kepada pandangan mata pembaca. 

Oleh itu, peletakan dan susun atur item perlu memberi keselesaan kepada sudut pandangan mata 
pembaca sepanjang proses pembacaan. Lazimnya, pembaca sentiasa memulakan pembacaan pada 
bahagian penjuru kiri atas pada muka surat atau buku. Bermula daripada bahagian ini, arah pandangan 
mata pembaca akan mula mencari titik fokus. Jika terdapat sesuatu yang menarik perhatian, pandangan 
mata akan cenderung untuk bergerak ke bahagian kanan yang lebih rendah.  

 
Oleh itu, titik fokus terbaik berada pada bahagian yang lebih tinggi sedikit daripada bahagian tengah 

ruang Golden proportion. Bahagian bawah titik fokus pula merupakan bahagian yang kurang mendapat 
perhatian pembaca dan ia juga disebut sebagai ‘field’. Rajah 8 sehingga Rajah 10 menunjukkan 
pergerakan lazim pandangan mata pembaca. 

 

 
Rajah 8. Anak panah menunjukkan pergerakan mata yang lazim 

(Sumber: Silver, 1981; Ambrose & Harris, 2012) 

Rajah 9. Anak panah menunjukkan salah satu kaedah pergerakan mata pembaca 

(Sumber: Silver, 1981; Ambrose & Harris, 2012; Graham, 2002) 
 

 
Rajah 10. Anak panah menunjukkan arah pergerakan mata dan juga kedudukan teks 

(bahagian berwarna jingga).  
(Sumber: Ambrose & Harris, 2012) 

 
2.3 Susun Atur Tipografi dengan Gabungan Gambar 

 
Gabungan antara elemen imej dan teks menjadikan reka bentuk poster kelihatan lebih menarik. Imej 

dalam poster bertindak sebagai komunikasi segera yang menggambarkan idea, arahan, maklumat yang 
jelas serta perasaan yang mudah difahami dengan lebih cepat (Ambrose & Harris, 2003). Imej atau 
gambar biasanya diletakkan pada ruang reka bentuk dan saiznya diubah semula mengikut kesesuaian 
ruangan tertentu (Ambrose & Harris, 2012). Antara fungsi lain imej ialah merumuskan, menyokong 
hujah serta memberi ruang rehat bagi teks yang banyak. 

 
Setelah berjaya menarik minat pembaca dengan imej, teks kemudiannya mengambil alih peranan 

mengekalkan perhatian pembaca. Rajah 11 menunjukkan beberapa contoh susun atur poster yang 
menggabungkan imej dan teks dengan susunan yang berbeza. Namun, jika diperhatikan kesemua tajuk 
utama diletakkan berhampiran dengan imej atau ilustrasi. Ini kerana, setelah pembaca melihat gambar, 
fokus mereka akan terus teralih kepada tajuk utama dan kemudiannya membaca teks maklumat pada 
poster. 

Rajah 11. Contoh-contoh susun atur untuk gabungan teks dan ilustrasi 

(Sumber: Silver, 1981) 
 

2.4 Penggunaan Kontras dan Keseimbangan pada Poster 
 
Selain daripada gabungan imej dan teks, aspek kontras dalam gabungan fon turut memberi kesan 

kepada reka bentuk. Penggunaan karakter fon yang berbeza dapat membuatkan bahagian tertentu lebih 
menonjol sehingga menarik perhatian pembaca untuk membacanya terlebih dahulu, kemudian barulah 
diikuti dengan karakter fon biasa. Malah, kontras ini merangkumi penggunaan saiz teks yang berbeza, 
italic dan juga bold. Rajah 12 kiri menunjukkan penggunaan fon yang sama pada keseluruhan teks 
manakala Rajah 12 kanan menunjukkan penggunaan karakter fon yang berbeza bagi perkataan ‘Latest’ 
sehingga ia kelihatan menonjol berbanding teks yang lain. 

 

 
Rajah 12. Gabungan karakter fon yang sama (kiri) dan gabungan karakter fon 

yang berbeza (kanan).  
(Sumber: Silver, 1981) 

 
Oleh itu, bagi memastikan teks tertentu kelihatan lebih menonjol berbanding yang lain pada reka 

bentuk poster, prinsip kontras pada fon harus digunakan agar ia kelihatan lebih dominan. Selain kontras, 
keseimbangan yang baik dalam reka bentuk juga dapat memberikan keselesaan kepada mata pembaca. 
Terdapat dua jenis keseimbangan iaitu keseimbangan formal dan keseimbangan tidak formal. Dalam 
keseimbangan formal, semua elemen diletakkan pada bahagian tengah, yang mana sebahagian elemen 
berada di sebelah kanan dan sebahagian lagi berada di sebelah kiri.  

 
Kelebihan keseimbangan formal ialah memberi gambaran yang tersusun, tenang, bagus, stabil dan 

kukuh. Manakala, susun atur elemen yang tidak berada di bahagian tengah ruang paparan pula dikenali 
sebagai keseimbangan tidak formal. Keseimbangan ini lebih sesuai dengan reka bentuk yang dinamik. 

Gambar 15 kiri dan tengah menunjukkan contoh susun atur tidak seimbang, ini kerana penggunaan 
white space yang banyak menyebabkan kedua-duanya kelihatan sedikit pelik. 

 

 
Rajah 13. Contoh-contoh reka bentuk poster yang tidak seimbang dan seimbang 

(Sumber: Graham, 2002) 
 

White space merupakan ruang pada paparan yang tidak mengandungi teks, garis atau gambar 
(Ambrose & Harris, 2012; Graham, 2002). Ia juga boleh dikategorikan sebagai sebahagian daripada 
elemen reka bentuk seperti mana tipografi, imej, hierarki dan struktur (Ambrose & Harris, 2012). Oleh 
itu, bagi menjadikan susun atur reka bentuk poster kelihatan seimbang dan kemas, garis corak 
diletakkan pada white space seperti Rajah 13 kanan. 

 
3. METODOLOGI 

 
Apabila sesuatu instrumen baharu dibangunkan, penilaian pertama yang perlu dijalankan ialah 

kesahan kandungan (Sabitha, 2006; Ebel, 1967). Indikator yang dibina perlulah sesuai, baik, tepat dan 
mempunyai kualiti yang tinggi (Creswell 2012; Noraini 2010; Polit, Beck & Owen, 2007). Oleh itu, 
item-item di dalam alat yang ingin digunakan sebagai indikator perlulah disahkan (Miller, Lovler, & 
McIntire, 2013). Kesahan kandungan (content validity) adalah merupakan proses penilaian dan 
pemerhatian pada keseluruhan item yang terdapat pada indikator (Mahmud, 2008). Secara asasnya, 
kesahan kandungan boleh diperoleh melalui tiga kaedah iaitu tinjauan literatur, wakil populasi yang 
relevan dan pakar rujuk (Burn &Grove, 1993). Pakar rujuk yang mempunyai kepakaran dalam bidang 
berkaitan mempunyai kemampuan untuk menilai kandungan indikator dan memutuskan sama ada 
kandungannya mencukupi bagi mewakili indikator (Johnson & Christensen, 2012; Rubio et al., 2003). 
Golongan profesional atau pakar rujuk juga perlu memastikan reka bentuk yang dihasilkan mengikut 
spesifikasi yang tepat (Nunnally, 1978). Ini kerana kesahan kandungan adalah bersifat subjektif, namun 
masih boleh disandarkan kepada penilaian pakar rujuk (Yaghmaie, 2003; Ghiselli, 1964). Oleh itu, bagi 
mendapatkan susun atur reka bentuk poster yang terbaik bagi kajian dan mengukuhkan kesahan 
kandungan, sekumpulan pakar rujuk dilantik bagi menilai dan memberikan perakuan serta persetujuan 
terhadap item yang terdapat dalam indikator yang dinilai (Creswell, 2012; Sabitha, 2006).  

 
Kajian ini memilih tinjauan literatur dan temu bual bersama pakar rujuk bagi mengenalpasti fitur-

fitur reka bentuk dan susun atur yang sesuai bagi poster kesedaran dengan gabungan emoji. Semua 
maklumat yang berkaitan dengan fitur reka bentuk yang terdapat pada susun atur poster dikumpulkan. 
Hasil panduan dari pelbagai sumber dan juga kajian terdahulu kemudiannya dianalisis dan dibuat 
perbandingan serta digabungkan. Setelah itu, lakaran idea awal mula dibangunkan dan dipilih serta 
disemak oleh pakar rujuk. Berpandukan kepada pandangan dari pakar rujuk juga, lakaran di peringkat 
seterusnya dibangunkan dengan mengaplikasikan fitur-fitur yang berkenaan. 

4. ANALISIS DAN PERBINCANGAN 
 

Rajah 14 merupakan hasil cadangan fitur reka bentuk dan susun atur poster kesedaran. Setiap aspek 
elemen dan prinsip asas reka bentuk yang telah dibincangkan telah diterjemahkan dalam bentuk lakaran. 
Jika dilihat, emoji disarankan untuk diletakkan pada garisan Golden proportion iaitu berada pada garis 
ketiga dan kedudukannya adalah selepas tajuk utama poster. Pada Rajah 14 terdapat sedikit penerangan 
ringkas mengenai pengiraan pembahagian margin bagi setiap bahagian. Berdasarkan kepada arah 
pergerakan anak panah, imej emoji yang berada pada garis Golden proportion telah berjaya menjadi 
fokus utama apabila pembaca melihat poster ini. Rajah 15 menunjukkan arah pergerakan anak panah 
ini. 

 

 
Rajah 14. Lakaran rough sketches poster kesedaran keselamatan 

Sumber: Noorlida & Ahmad Zamzuri (2021) 
 

 
Rajah 15. Pergerakan mata pembaca terhadap susun atur poster 

Sumber: Noorlida & Ahmad Zamzuri (2021) 

5. KESIMPULAN 
 
Untuk membangunkan fitur reka bentuk dan susun atur sesebuah poster kesedaran dengan 

kombinasi emoji dengan baik, beberapa aspek asas perlu dikenalpasti agar hasil rekaan poster kesedaran 
lebih mudah dibaca, lebih menarik dan dapat mengekalkan minat pembaca untuk terus membaca 
keseluruhan mesej poster. Kajian ini masih tidak menyeluruh di mana masih terdapat beberapa aspek 
lain yang tidak disentuh dengan lebih teliti, namun secara asasnya garis panduan yang di telah 
dikenalpasti dalam kajian ini bakal membantu pereka untuk membangunkan poster kesedaran dengan 
kombinasi emoji atau imej dengan lebih baik.   

